
ვერსია

"ოპოზიციის მხრიდან მარგველაშვილის კანდიდატად დასახელება პარაზიტის ქმედებას ჰგავს!" / ექსპერტები მარგველაშვილის პარლამენტიდან "გაქცევას" აფასებენ (ვერსია)

ავტ. თათია გოჩაძე

"ვერსია" დაინტერესდა, პრეზიდენტის მიერ პარლამენტის ბოიკოტის ნიშნად დატოვება და წლიური ანგარიშის შეწყვეტა წინასწარ დადგმული შოუ იყო, თუ მარგველაშვილმა, უბრალოდ, ემოციები ვერ გააკონტროლა და როგორ იმოქმედებს მისი ეს ქმედება არჩევნების შედეგებზე, თუ მან მეორე ვადით პრეზიდენტობა გადაწყვიტა. ამ კითხვებს პოლიტიკურმა ექსპერტებმა უპასუხეს. 

გია ხუხაშვილი მიიჩნევს, რომ პრეზიდენტმა ეს გადაწყვეტილება აბსოლუტურად სპონტანურად მიიღო: " როგორც პოლიტიკოსის მხრიდან, რბილად რომ ვთქვთ, ეს შეცდომა და არასწორი საქციელი იყო, რითაც დაადასტურა, რომ პოლიტიკოსის სტატუსი  მისთვის მძიმე და არაკომფორტულია. ადამიანურად შემიძლია გავიგო მისი ემოციები ზღვარგადასულ უსამართლობაზე."
რაც შეეხება რეგლამენტის შეცვლის მოთხოვნას, ხუხაშვილი აცხადებს, რომ განსაკუთრებით აღმაშფოთებელი იყო არა პრეზიდენტის მოთხოვნა, არამედ ის, თუ როგორ მოიქცა ამის შემდეგ პარლამენტის თავმჯდომარე, რომელმაც   ფაქტობრივად, კენჭი იმას უყარა, დაერღვიათ თუ არა კანონი.
ხუხაშვილი მარგველაშვილს არ ურჩევს საპრეზიდენტო არჩევნებში მონაწილეობას, რადგან თვლის, რომ ეს არაა მისი ბუნებრივი მდგომარეობა.
ხუხაშვილი ოპოზიციის მცდელობას, საერთო კანდიდატად მარგველაშვილი დაასახელონ, კლასიკური პარაზიტის საქციელს უწოდებს, რადგან ისინი არარაობები არიან, მარგველაშვილი კი რაღაცას მაინც წარმოადგენს და ამ გზით ცდილობენ, ხმების რამდენიმე პროცენტი მაინც მიიღონ.
ვახტანგ ძაბირაძის შეფასებით, პრეზიდენტის მიერ პარლამენტის ბოიკოტის წესით დატოვება წინასაარჩევნო კამპანიის ნაწილი არ უნდა ყოფილიყო, რადგან ამ ნაბიჯით მან ქულები ვერ მოიპოვა, რაც უმრავლესობამ მის წინააღმდეგ გამოიყენა.
ძაბირაძე აცხადებს, რომ, ზოგადად, პრეზიდენტის პირდაპირი წესით არჩევარ არასწორია. 

ლევან ალაფიშვილის აზრით, ბოლო პერიოდში შექმნილი პოლიტიკური დაძაბულობის ფონზე, ყველა ასეთი შეხვედრა დიდი პოლიტიკური შოუს ელემენტების თანხლებით მიმდინარეობს, რაც, ინსტიტუციური თვალსაზრისით, კარგი ნამდვილად არაა. 
ექსპერტი აქვე აცხადებს, რომ თუ მარგველაშვილმა საარჩევნო კალენდარი დაამოკლა, ანუ გადადგა და ახლავე გახდა არჩევნების ჩატარება საჭირო, მას გამარჯვების შანსი აქვს.

არჩილ გამზარდია პრეზიდენტის ქცევას შოუს დადგმის მცდელობად არ მიიჩნევს და განმარტავს, რომ თუ მარგველაშვილს ამის გაკეთება სურდა, მაშინ მისი გამოსვლის პირველი ნაწილი ეფექტური უნდა ყოფილიყო. 
არჩევნებში მონაწილეობის შემთხვევაში მარგველაშვილის გამარჯვების შანსი, გამზარდიას აზრით, იმაზე მეტია, ვიდრე ეს ერთი შეხედვით ჩანს. ამის თქმის საფუძველს კი მას ნეიტრალური ამომრჩეველი აძლევს, რომლის რაოდენობაც 60%-ს უტოლდება. ექსპერტის განმარტებით, თუ ამომრჩეველი გააქტიურდება, მოინდომებს, რომ პრეზიდენტი იყოს არა "ქართული ოცნების" კანდიდატი, არამედ ხელისუფლების მიმართ კრიტიკულად განწყობილი პიროვნება.

"მარგველაშვილი ისევე "ავარდა", როგორც სააკაშვილი - პარლამენტში ჩემი გამოსვლის დროს!" (ვერსია)

ავტ. თათია გოჩაძე

ინტერვიუ ჯონდი ბაღათურიასთან.

ქვეყანაში მიმდინარე პოლიტიკურ პროცესებს და პრეზიდენტ მარგველაშვილის საპარლამენტო გამოსვლას გამოცემასთან ინტერვიუში "ქართული დასის" ლიდერი ჯონდი ბაღათურია აფასებს. მისი თქმით, მარგველაშვილი ვერ შედგა პრეზიდენტად და უამრავი სტრატეგიული შეცდომა დაუშვა. ასევე, მას აბსოლუტურად უპასუხისმგებლო დამოკიდებულება აქვს შეწყალების პროცესის მიმართ. ბაღათურიას არც პრეზიდენტის ყოველწლიური ანგარიში მოეწონა:
"სლენგი რომ ვიხმარო, მარგველაშვილი ისევე "ავარდა", როგორც სააკაშვილი _ ჩემი გამოსვლის დროს პარლამენტში და დატოვა დარბაზი. ეს არაა კარგი, მაგრამ არც ის ჩანდა კარგად, ერთი კაცი 150-ს რომ "ზედ აჯდა".
მისი შეფასებით, აბსოლუტურად ობიექტური გამოსვლა ჰქონდა დიმიტრი ხუნდაძეს, როცა მან პირდაპირ დასდო ბრალი პრეზიდენტს ნარკოტიკების უკანონო ბრუნვის ლობირებაში. 
რესპონდენტის თქმით, მარგველაშვილმა მართლაც შეიწყალა ნარკოტიკებით ვაჭრობაში დადანაშაულებული პირები, რაც აბსოლუტურად უპასუხისმგებლო საქციელი იყო. ის ეჭვობს, რომ შეწყალების კომისიაში, რომელსაც ზვიად ქორიძე ხელმძღვანელობს, ადგილი აქვს კორუფციას. 

ბაღათურიას ინფორმაციით, არსებობს გეგმა, რომ მოხდეს ყველა ოპოზიციური ძალის სრული კონსოლიდაცია, რათა   დააყენონ კანდიდატად პრეზიდენტი და მერე გამართონ საპროტესტო აქციები არჩევნების გაყალბების მიზეზით. პოლიტიკოსის მოსაზრებით, ამ იდეას განხორციელება არ უწერია. 

რაც შეეხება მომავალ საპრეზიდენტო არჩევნებს, ბაღათურია ამბობს, რომ არც "ნაციონალურ მოძრაობასთან", არც "ევროპულ საქართველოსთან" და არც ნინო ბურჯანაძესთან თანამშრომლობას არ აპირებს.

"ამ ბიჭებს აუცილებლად გამოვიყვანთ და ვაი იმის თავს, ვინც ამას წინ დაუდგება!" / გია ჟორჟოლიანმა, დავით ჭიჭინაძემ და გედი ფოფხაძემ "ქართული მარშის" დაკავებულ წევრებს სასამართლოში უშუამდგომლეს (ვერსია)

ავტ. თათია გოჩაძე

გამოცემის ინფორმაციით, "ქართული მარშის" დაკავებული წევრები შიმშილობას განაგრძობენ. როგორც მოძრაობის წარმომადგენელი, კონსტანტინე მორგოშია აცხადებს, მათგან ორი უმძიმეს მდგომარეობაშია და საავადმყოფოშია გადაყვანილი. 

"ქართული მარშის" წარმომადგენელი კონსტანტინე მორგოშია აცხადებს, რომ რამდენიმე დღის წინ, საქართველოს პატრიარქს შეხვდნენ და მისი მხარდაჭერა მოიპოვეს. ასევე, აქვთ მმართველი გუნდის დეპუტატების დახმარების იმედი, რადგან გია ჟორჟოლიანმა, დავით ჭიჭინაძემ და გედევან ფოფხაძემ სასამართლოს დაკავებულების გათავისუფლების შუამდგომლობითაც კი მიმართეს. მორგოშია პირობას დებს, რომ დაკავებულებს აუცილებლად დაიხსნის პატიმრობიდან. 

პარლამენტის დეპუტატი, დავით ჭიჭინაძე "ვერსიასთან" საუბრისას აცხადებს, რომ სასამართლოს შუამდგლომლობით მართლაც მიმართეს, თუმცა "ქართულ მარშთან" სხვა სახის თანამშრომლობას კატეგორიულად გამორიცხავს:
"დაკავებულების დედები მოვიდნენ ჩვენთან, თან ბრწყინვალე შვიდეული იყო და, თუ არსებობს გირაოს სანაცვლოდ გამოშვების პრაქტიკა, გამოიყენება სასამართლომდე გარეთ ყოფნის ინსტიტუტი. ქალბატონებს ვერ ვუთხარი უარი, თორემ არ მგონია, რომ ზოგადად, დეპუტატების ხელმოწერებს ითვალისწინებდნენ." - აცხადებს ჭიჭინაძე.

"თეთრი სიკვდილის" სკანდალური ანატომია (ვერსია)

ავტ. ნათია დოლიძე

სტატიაში საუბარია საქართველოში ნარკოტიკული საშუალებების რეალიზაციის გზებზე და სინთეტიკური ნარკოტიკის მიღების შედეგად ადამიანების გარდაცვალების ფაქტებზე. სტატიის ვტორი წერს, რომ ოთხი წლის წინ, უშიშროების ერთი ყოფილი მაღალჩინოსანი მასთან პირადი საუბრისას 90 კილოგრამი კოლუმბიური „კოკაინის“ საქმეს შეეხო და აღნიშნა, რომ ყველაფერი ეს „ნაციონალურ კლანებს“ შორის გარჩევებს უკავშირდებოდა. მისივე თქმით, საქართველო ნარკოტრანზიტია და, უნდა ვივარაუდოთ, რომ ეს ირანზე გამავალი მარშრუტია.
რესპონდენტმა მაშინ ვარაუდი გამოთქვა, რომ საქართველოში ნარკოტრაფიკს ვანო მერაბიშვილი და ერეკლე კოდუა ლობირებდნენ. მისი განმარტებით, ნარკოტიკის ტრანზიტის დროს, მოგებას გადამზიდავი კომპანიები და ელიტურ კორუფციაში ჩართული მაღალჩინოსნები ნახულობენ. მისივე თქმით, "ნაციონალურ მოძრაობას" ერეკლე კოდუას და გივი თარგამაძის ალაპარაკების უნდა ეშინოდეს, რადგან თუ ისინი გაამხელენ მათ ხელთ არსებულ ინფორმაციას, მიხეილ სააკაშვილი სერიოზულად დაზარალდება.
სტატიის თანახმად, ნარკოტიკების შემოტანა ხდება ოკუპირებული ტერიტორიებიდანაც, კერძოდ, ნარკობიზნესი საკმაოდ წარმატებით ვითარდება ცხინვალის რეგიონში. როგორც ექსპერტი მამუკა არეშიძე ამბობს, სამხრეთ და ჩრდილოეთ ოსეთს შორის კორიდორი (როკის გვირაბი) დღემდე ღიაა იარაღისა და ნარკოტიკების კონტრაბანდისათვის.
ტატიის ავტორი დასძენს, რომ ნარკომანიის და, შესაბამისად, ნარკობიზნესის დამარცხება შეუძლებელია, თუმცა,  დროა, საზოგადოება გაერთიანდეს და „თეთრ სიკვდილს“ ბრძოლა ერთიანი ძალით გამოუცხადოს, წინააღმდეგ შემთხვევაში, შესაძლოა, ქვეყანა გენოციდის წინაშე აღმოჩნდეს.
გასართობი ადგილი თუ სასაკლაო / თბილისური ღამის კლუბები და ნარკოტიკებით დაღუპული ახალგაზრდები (ვერსია)

ავტ. დაჩი შალიკაშვილი

სტატიაში საუბარია სინთეტიკური ნარკოტიკით ახალგაზრდების გარდაცვალების ფაქტების გახშირებაზე და ამაში კლუბური ცხოვრების როლზე. სტატიის ავტორი წერს, რომ  ქვეყანაში არ არსებობს შესაბამისი საკანონმდებლო რეგულაციები, რაც კლუბურ ბიზნესს იმ სავალდებულო ჩარჩოებში მოაქცევს, რომელიც განვითარებულმა ქვეყნებმა დიდი ხნის წინ დაამკვიდრეს. 
სტატიის თანახმად, მაგ. კლუბ "ბასიანის" ადმინისტრაცია იმდენად ვერ უზრუნველყოფს ვიზიტორთა უსაფრთხოებას, რომ მკვლელი ნარკოტიკი მის ტერიტორიაზე უპრობლემოდ შედის და ვრცელდება. აქვე ნათქვამია, რომ ბოლო დროს დატრიალებულმა ტრაგედიებმა, როგორც ჩანს, სახელმწიფო მოხელეებიც შეაშფოთა, რადგან სახეზეა უკონტრლო ვითარება და უმძიმესი ტენდენცია. 
სტატიაში აღნიშნულია, რომ ქვეყანაში მიმდინარე ყველანაირ პროცესზე უმაღლესი პასუხისმგებლობა მაინც სახელმწიფოს აკისრია. დღეს კი, ისე, როგორც არასდროს, კანონის ადეკვატური რეგულაციები და მისი ზედმიწევნით აღსრულება სასიცოცხლოდ მნიშვნელოვანია.

რატომ გადადგა საავტომობილო გზების დეპარტამენტის უფროსი? (ვერსია)

ავტ. მაია მიშელაძე

სტატიაში საუბარია  რეგიონული განვითარებისა და ინფრასტრუქტურის სამინისტროში განხორციელებულ საკადრო ცვლილებებზე, მათ შორის,  საავტომობილო გზების დეპარტამენტის უფროსი გიორგი სეთურიძის თანამდებობიდან გათავისუფლებაზე.  ოპონენტებმა სეთურიძე კორუფციაში დაადანაშაულეს.  მათი განმარტებით, სამინისტროს მაღალჩინოსნები, რომლებიც იმავდროულად, სატენდერო კომისიის წევრები იყვნენ, იმ კერძო კომპანიებში გადადიოდნენ მაღალ თანამდებობებზე, რომლებიც სხვადასხვა ტენდერებს იგებდნენ, ხოლო ტენდერში გამარჯვებული კომპანიების ხელმძღვანელები სამინისტროში აგრძელებდნენ საქმიანობას. ბრალდებებს "ვერსიასთან" ექსკლუზიურ ინტერვიუში გიორგი სეთურიძე აბსურდულს უწოდებს და ამბობს, რომ თანამდებობა საკმაოდ ბანალური მიზეზით დატოვა:
"მას შემდეგ, რაც მინისტრი შეიცვალა, უწყებაში ყველა მაღალი რანგის თანამდებობის პირი გამოიცვალა. როდესაც ახალი მინისტრი, ქალბატონი მაია მოვიდა, კანონის მიხედვით, გადადგომის შესახებ, განცხადება დავწერე. შესაძლოა, ეს მიზეზი ბევრისთვის ბანალურია, მაგრამ რეალურად, მართლა ასე მოხდა." - განმარტავს რესპონდენტი. 

ყოფილი მაღალჩინოსანი პასუხობს ჟურნალისტის კითხვას სამტრედია-გრიგოლეთის შემოვლითი გზის პროექტთან დაკავშირებით, რომლითაც სუს-ი დაინტერესდა. რესპონდენტის განმარტებით,  ადამიანთა ჯგუფი, რომლებიც დაინტერესებულია მთავრობის გუნდის კონკრეტული ნაწილის დისკრედიტაციით, ცდილობს, აბსურდული ინფორმაცია გაავრცელოს, რაც სიმართლეს არ შეესაბამება. სწორედ ამ ჯგუფმა მიმართა სუს-ს ოფიციალურად, რათა უწყებამ კონკრეტული პროექტები შეისწავლოს. სეთურიძის განცხადებით, ძალიან კარგია, რომ სუს-ი ამ პროექტებით დაინტერესდა, რადგან უსაფუძვლო მითქმა-მოთქმას წერტილი დაესმება, თუმცა, მეორე მხრივ, ცუდი ისაა, რომ სახელმწიფოს უდიდესი რესურსი უაზროდ იხარჯება.

რესპონდენტი კომენტარს აკეთებს საჯარო მოხელეების კერძო კომპანიებში გადასვლის ტენდენციაზეც და აღნიშნავს, რომ თუ ადამიანს სახელმწიფოსთვის სარგებელი მოაქვს, ასეთი კადრი საჯარო უწყებაში უნდა დარჩეს, მაგრამ თუ წასვლას გადაწყვეტს, რასაც კანონი არ კრძალავს, მაშინ მას წინ ვერავინ აღუდგება.

სეთურიძის თქმით,  ინფრასტრუქტურის სამინისტრო და საავტომობილო გზების დეპარტამენტი საქართველოში ყველაზე მსხვილი შემსყიდველები არიან. ის არ ამბობს, რომ შესყიდვებში ხარვეზები არაა, თუმცა, აქვე დასძენს, რომ დარღვევები ფატალური არ არის.
რეზონანსი 
იგორ კვესელავა: ხელისუფლებაში ნაგავი დაგროვდა, ყრილობის მერე სამთავრობო ცვლილებები აუცილებლად იქნება (რეზონანსი) 
ავტ.: ნინო ქეთელაური

ინტერვიუ იგორ კვესელავასთან 

იგორ კვესელავა „რეზონანსთან“ ინტერვიუში ბოლო დროის აქტუალურ თემებზე საუბრობს და განსაკუთრებულ ყურადღებას სამთავრობო ცვლილებებზე ამახვილებს. მისი აზრით, „ქართული ოცნების“ ყრილობის შემდეგ სამთავრობო ცვლილებებია მოსალოდნელი. კვესელავა აქვე აღნიშნავს, რომ ბიძინა ივანიშვილმა, როგორც პარტიის თავმჯდომარემ პროგრამა უნდა წარმოადგინოს, თუ რა შეიძლება გაკეთდეს უახლოესი ორი წლის განმავლობაში ქვეყანაში შექმნილი პოლიტიკური, ეკონომიკური თუ სოციალური ვითარების გასაუმჯობესებლად. 

„ყრილობის შემდეგ სამთავრობო ცვლილბებს მარტო მე კი არა, საქართველოს მოსახლეობის უმრავლესობა ელოდება. ხელისუფლების თითქმის ყველა სტრუქტურაში დაგროვდა ნაგავი, რომელიც გასატანია. მე ვფიქრობ, პარტიის ყრილობის შემდეგ სამთავრობო ცვლილებები აუცილებლად განხორციელდება“, - აცხადებს კვესელავა, რომელიც ასევე ფიქრობს, რომ „ქართულ ოცნებას“ ბევრი პირადი სარგებლის გამო მიეკედლა და პარტიამ უნდა გადაწყვიტოს გაირიცხებიან თუ არა ეს ადამიანები. 

იგორ კვესელავა ნარკოპოლიტიკის გამკაცრებაზეც საუბრობს. მისი აზრით, „გირჩმა“ თუ ცალკეულმა პარტიებმა, ამომრჩევლის მოზიდვის მიზნით, ნარკოპროპაგანდა წამოიწყეს, რაც დამღუპველ შედეგებს გამოიღებს. რესპონდენტი მიიჩინევს, რომ სათანადო უწყებებმა ნარკოტიკების შემოდინებისა და მოხმარების კუთხით მუშაობა უნდა გააძლიერონ, წინააღმდეგ შემთხვევაში, სავალალო შედეგებამდე მივალთ. 

კვესელავა აქვე სვამს კითხვას - იცოდა თუ არა კულტურის მინისტრმა, რომ მისი უწყების თანამშრომელი ნარკომომხმარებელი იყო და თუკი ეს ინფორმაცია მას არ ჰქონდა, დასადგენია, რატომ არ გადიოდა აღნიშნული საჯარო მოხელე ნარკოშემოწმებას. იგორ კვესელავა დასძენს, რომ კულტურის სამინისტროს თანამშრომლის ნარკოტიკით გარდაცვალება უდიდესი სკანდალია და სხვა ქვეყანაში ამის გამო მინისტრის გადადგომის საკითხი დადგებოდა. 
პორტუგალია, ჩეხეთი, კანადა... რა მოხდა იმ ქვეყნებში, სადაც ნარკოპოლიტიკის სრული ლიბერალიზაცია განხორციელდა (რეზონანსი) 

ავტ.: თიკო ოსმანოვა

ნარკოლოგი ზურაბ სიხარულიძე ამბობს, რომ პორტუგალიაში, ჩეხეთსა და კანადაში ნარკოტიკული ნივთიერებების დეკრიმინალაზაციის შედეგად ქვეყანაში სიკვდილიანობამ და ახალი შემთხვევების გამოვლინებამაც იკლო. სპეციალისტი ლიბერალიზაციის მომხრეა, თუმცა, მზადაა განსხვავებულ ვერსიებსაც მოუსმინოს. 
"მთის კანონი" ვერ ამართლებს, მოსახლეობა მთიან ზონაში არ ჩერდება (რეზონანსი) 

ავტ.: მარი ჩიტაია

„რეზონანსი“ წერს, რომ თითქმის 2,5 წელიწადია მთის კანონი ამოქმედდა, თუმცა, მან არათუ მოსახლეობის დაბრუნებას, იქ დარჩენილთა შენარჩუნებასაც ვერ შეუწყო ხელი.

ოფიციალური სტატისტიკის თანახმად, მოსახლეობის ზრდა შეინიშნება მხოლოდ ქვემო ქართლსა და აჭარაში, მცხეთა-მთიანეთში იგივეა, დანარჩენ რაიონებში მოსახლეობის რაოდენობა მცირდება. სამცხე-ჯავახეთში, რომელიც თითქმის მთლიანად მაღალმთიანი ზონაა (ახალციხის გარდა), 158,7 ათასი მოსახლე იყო და 155,9 ათასამდე ჩამოვიდა.

დემოგრაფ ავთანდილ სულაბერიძის განცხადებით, „მთის კანონი“ პოპულისტურია და მხოლოდ 100 ან 200 ლარის გამო მოქალაქეების სოფლად დარჩენა შეუძლებელია. მისი შეფასებით, "მთის კანონს" სახელმწიფოს მხრიდან ეკონომიკური მხარდაჭერა არ აქვს. არ არის გზები, ინფრასტრუქტურა მოშლილია. უამრავი მიზეზია, რომელთა გამოც კანონის აღსრულება ვერ ხერხდება.

მთის რეგიონში მცხოვრებლები ფიქრობენ, რომ ხელისუფლების მხრიდან მხარდაჭერა უფრო ეფექტური იქნებოდა, ინფრასტრუქტურული პროექტებით რომ დაეწყოთ და გზების კეთილმოწყობაზე ეზრუნათ.

9 მაისს, გამარჯვების დღეს, წითელი დროშებითა და სტალინის ფოტოებით გამოსვლა იკრძალება (რეზონანსი) 

ავტ.: ეკატერინე ბასილაია

სტატიაში ნათქვამია, რომ ორგანიზაცია "სოციალისტური საქართველო" სახელმწიფო უსაფრთხოების სამსახურმა წერილობით გააფრთხილა, რომ თუკი 9 მაისს საბჭოთა სიმბოლიკას გამოიყენებენ, დაჯარიმდებიან. საპასუხოდ ორგანიზაციის ხელმძღვანელი ვალერი კვარაცხელია და ასევე ორგანიზაცია "სტალინის" თავმჯდომარე გრიშა ონიანი აცხადებენ, რომ ვაკის პარკში წითელი დროშები აუცილებლად იქნება და ამ სიმბოლიკის ტარების აკრძალვა ვეტერანების დიდი შეურაცხყოფაა, რადგან ეს დროშა და სტალინის ფოტოები ამ დიდი ომის გამარჯვების სიმბოლოებია.

საბანკო "შავ სიაზე" ამნისტია აუცილებელია - "თავდებში ჩადგომა საერთოდ უნდა გაუქმდეს, ეს არის ძალიან მახინჯი ტრადიცია" (რეზონანსი) 

ავტ.: ნათია ლომიძე

საბანკო "შავ სიაში" მყოფი ნახევარი მილიონი ადამიანის ისტორია შესაძლოა, გადაიხედოს. გამომდინარე იქიდან, რომ მათი ნაწილი უაზრო მიზეზის გამოა "გაშავებული", სპეციალისტები მიიჩნევენ, რომ მსგავსი ისტორიები უნდა შეისწავლოს როგორც კომერციულმა ბანკებმა, ასევე - სებ-მა. გარდა ამისა, სპეციალისტები თავდებობის ინსტიტუტის გაუქმებასაც ითხოვენ და ამბობენ, რომ მახინჯი პრაქტიკა, რომელიც ადამიანებს საბანკო ისტორიას უფუჭებს, შესაცვლელია.

20-დან მინიმუმ 1 ოჯახი კრიპტოვალუტის "ბიზნესშია" ჩაფლული (რეზონანსი) 

ავტ.: ნათია ლომიძე

გამოცემის ცნობით, საქართველოში ყოველი 20 ოჯახიდან მინიმუმ 1 კრიპტოვალუტის მოპოვებაშია ჩართული. ტენდენცია შესაძლოა, კიდევ უფრო გაიზარდოს, რადგან მსოფლიო მასშტაბით უკონტროლო სფეროს დარეგულირება ვერც საქართველოში ხერხდება. ხალხის მხრიდან "მარტივი გზით" ფულის შოვნის სურვილი იმდენად დიდია, რომ ისინი დიდ რისკზე მიდიან.

ამ ფონზე, ეროვნული ბანკი პირობას დებს, რომ ვირტუალურ ვალუტებთან დაკავშირებით რეგულაციები აუცილებლად იქნება, უბრალოდ, ეს არის დროის საკითხი და დამოკიდებულია იმაზე, თუ რა ფაქტები დაგროვდება კრიპტოვალუტის გამოყენების მიმართულებით.
მართვის მოწმობის გამოცდის ქალაქში ჩატარებაზე არაფერი ისმის (რეზონანსი) 

ავტ.: თეონა დევიძე

სატრანსპორტო დარგის სპეციალისტები დიდი ხანია, მოითხოვენ მართვის მოწმობის პრაქტიკული გამოცდის გამკაცრებას და რეალურ სივრცეში გადატანას. "საქართველოს ალიანსი უსაფრთხო გზებისთვის" გამგეობის თავმჯდომარე ეკა ლალიაშვილის თქმით, ჯერჯერობით მათ არ შეუძლიათ განცხადების გაკეთება, თუ როდის მოხდება ქალაქის ქუჩებში დამწყებ მძღოლთა გამოცდა. ევრორეგულაციებისა და ასოცირების ხელშეკრულების ვადა კი სექტემბრისთვის იწურება.  მოლაპარაკებები შსს-თან მიმდინარეობს და საბოლოო გადაწყვეტილებას სექტემბრისთვის ელოდებიან.

ფაშინიანს პრემიერის რანგში პირველი შეხვედრა პუტინთან ექნება (რეზონანსი) 

ავტ.: ეკატერინე ბასილაია

სომხეთის ახლად არჩეულმა პრემიერ-მინისტრმა ნიკოლ ფაშინიანმა მინისტრთა კაბინეტის შეცვლა უკვე დააანონსა. ის საგარეო საქმეთა მინისტრისა და ძალოვანი უწყებების პირველი პირების შეცვლას გეგმავს. ასევე თქვა, რომ 14 მაისს სოჭში ევრაზიის ფორუმზე რუსეთის პრეზიდენტ ვლადიმირ პუტინს შეხვდება. 

სტატიაში ყურადღება გამახვილებულია იმ ფაქტზე, რომ "ვარდების რევოლუციის" შემდეგ, მიხეილ სააკაშვილი სახელმწიფო მეთაურებს შორის პირველად სწორედ პუტინს შეხვდა.

ახალი თაობა

თემურ ჭკუასელი: „ივანიშვილი საპრეზიდენტო კანდიდატი არ იქნება“ / „სუბარის საკითხი თუ დადგება, მე მხარს დავუჭერ“ (ახალი თაობა)

ავტ. ნათია ხურცილავა

ინტერვიუ თემურ ჭკუასელთან.

პარლამენტის წევრი თემურ ჭკუასელი „ახალ თაობასთან“ ინტერვიუში ბიძინა ივანიშვილის პოლიტიკაში დაბრუნებასა და მმართველი პარტიის საპრეზიდენტო კანდიდატზე საუბრობს. 
მისი განმარტებით, საპრეზიდენტო კანდიდატის შერჩევა არ არის მარტივი საქმე, რადგან ის რამდენიმე კრიტერიუმს უნდა აკმაყოფილებდეს, ამიტომაც, სერიოზული დაფიქრებაა საჭირო. 
ჭკუასელი ადასტურებს, რომ ამ თემაზე ბიძინა ივანიშვილთან პირადი საუბრები ჰქონია და ყოფილი პრემიერ-მინისტრი ყურადღებას ამახვილებდა პიროვნულ თვისებებზე. მისი მტკიცებით, თავად ივანიშვილი საპრეზიდენტო კანდიდატი არ გახდება. 
რესპონდენტი ასევე აცხადებს, რომ 11 მაისს დაგეგმილ პარტიულ ყრილობას კავშირი არ აქვს საპრეზიდენტო კანდიდატის დასახელებასთან და აქ პარტიის ახალ თავმჯდომარეს და პოლიტსაბჭოს წევრებს აირჩევენ.
ჭკუასელი ამბობს, რომ მმართველმა გუნდმა თავისი კანდიდატი ივლისის თვისთვის უნდა დაასახელოს. ჟურნალისტის კითხვაზე, განიხილება თუ არა სოზარ სუბარის კანდიდატურა, ის ამბობს, რომ ამაზე საუბარი არ ყოფილა, თუმცა, თუ საკითხი დადგება, ის აუცილებლად დაუჭერს მხარს. 
მმართველი პარტიის ერთ-ერთი დამფუძნებელი ინტერვიუს ბოლოს დასძენს, რომ პარტია საჭიროებს განვითარებას, რაც ჯერჯერობით სრულფასოვნად ვერ მოხერხდა და ბიძინა ივანიშვილი პოლიტიკაში სწორედ ამ მისიის შესასრულებლად დაბრუნდა. 
რატომ გვიანდება არჩილ ტატუნაშვილის ცხედრის ექსპერტიზის შედეგების გამოქვეყნება (ახალი თაობა)

ავტ. შორენა მარსაგიშვილი

სტატიის თანახმად, 22 თებერვალს ცხინვალში მოკლული არჩილ ტატუნაშვილის ოჯახი, რომელიც ერთი თვის განმავლობაში ელოდა ცხედრის გადაცემას, ახლა ქართველი ექსპერტების დასკვნას ელოდება, რომელიც აგვიანებს. გიორგი ტატუნაშვილმა პრესკონფერენციაზე განაცხადა, რომ მისი შვილის ცხედარს აშკარად ეტყობოდა არაადამიანური წამების კვალი, ექსპერტიზის შუალედურ დასკვნას კი 20 მარტიდან დღემდე უშედეგოდ ელოდებიან. 
ევროპული საქართველოს ერთ-ერთმა ლიდერმა გიორგი ტუღუშმა განაცხადა, რომ არჩილ ტატუნაშვილის სიცოცხლის უფლების დარღვევისთვის მოსკოვს აუცილებლად უნდა დაეკისროს პასუხისმგებლობა. 
დოდო აფრასიძე: „მკვლელ გია ბარამიძეს ხელისუფლების მაღალჩინოსნები მფარველობენ“  (ახალი თაობა)

ავტ. შორენა მარსაგიშვილი

14 წლის წინ სოფელ ეცერში ჩატარებულ სპეცოპერაციაზე და აფრასიძეების ოჯახის საქმეზე საუბრისას ერთ-ერთი დაზარალებული დოდო აფრასიძე საზოგადოების წინაშე პირობას დებს, რომ „ნაციონალური მოძრაობის“ წევრს, გია ბარამიძეს ადრე თუ გვიან, აუცილებლად დასვამს განსასჯელის სკამზე და პასუხს აგებინებს ჩადენილი მკვლელობებისთვის. ის ითხოვს მთავარ პროკურორთან შეხვედრას, რათა გაარკვიოს, ვინ აფარებს ხელს ბარამიძეს და იცავს სისხლის სამართლის პასუხისმგებლობისგან. 
დოდო აფრასიძე ამბობს, რომ მას ჰქონდა „ქართული ოცნების“ ხელისუფლების იმედი, რადგან გუნდი სამართლიანობის აღდგენის და საქმის გახსნის პირობას იძლეოდა, თუმცა, დროთა განმავლობაში ეს იმედი გაუცრუვდა. 
რესპონდენტი დასძენს, რომ ჩატარებული უკანონო სპეცოპერაციის გამო პასუხი მიხეილ სააკაშვილმაც უნდა აგოს, რადგან აფრასიძეების ოჯახზე თავდასხმის ბრძანება სწორედ მან გასცა. 

